
 – математика пәні мұғалімі.

Мұғалім - әлемдегі ең үздік мамандық

       Мұғалім-жас ұрпаққа білім беруші тәрбие-тағылымымен сусындататын адам, жүрегі мейірімге толы жан. Адам баласының жақсы болуы, оңы мен солын тануы, өмірге деген көзқарасының қалыптасуы мен дүниетанымы - бәрі білімді ұстаздан ғой... «Ұлық болсаң, кішік бол» демей ме дана халқымыз, өзі ұлық бола тұрып, кісілік пен тәкаппарлықты емес, кішілік пен адамгершілікті бойтұмар еткен мұғалім мәртебесі қашан да биік емес пе?..
       Алаштың ардақты  ұлдарының бірі, ұлт ақыны Мағжан Жұмабаев «Алты алаштың баласы бас қосса, төрдегі орын мұғалімдікі» деп, мұғалім мәртебесін сонау өткен ғасырдың басында-ақ тұғырына қондырып, осы бір пікірдің ішіне сыйдырып кеткен. Иә, ол кездегі мұғалімдер «Қараңғы қазақ көгіне өрмелеп шығып, күн болған...» дана да дара тұлғалар. Аз ғана шәкіртті емес, бір ұлтты қараңғылықтың боданынан алып шығып, сауаттарын ашты, оқу-білімнің пайдасын ұғындырды. Олардың ұлт үшін әрбір  төккен терінің, сіңірген еңбегінің нәтижесінде тіліміз, діліміз бен дініміз, ұлттық құндылықтарымыз сақталды. Ұлы ағартушы, ұлт ұстаздарымыз Ыбырай Алтынсарин  мен Ахмет Байтұрсыновтардың сара жолын  мұғалім ретінде жалғастыру-бүгінгі біздің борышымыз. Өз мамандығымызды шексіз сүйгендіктен,  ол борышты абыроймен атқаратыныма сенімдімін.
         ХХІ ғасыр- жаңа технологияның ғасыры. Осы ғасырға сай баланы қалай оқытамыз? Жаңа білім беру жүйесі бізден нені талап етеді? Ендеше, соған тоқталайын. Ұлы ағылшын ағартушысы Уильям Уорд «Жай мұғалім хабарлайды, жақсы мұғалім түсіндіреді, керемет мұғалім көрсетеді,
ұлы мұғалім шабыттандырады»  деген болатын. Бұл- бүгінгі заманауи мұғалімге қойылатын талап. Қазіргі даму кезеңі білім беру жүйесінің алдына оқыту үрдісінің технологияландыру мәселесін қойып отыр. Меніңше, жаңашыл мұғалім тек сабақ беріп қана шектелмей, оқушыны шабыттандырып, өз бетінше ізденуіне жол ашады. Сарапталған оқытудың әртүрлі технологияларын өз іс-тәжірибесіне қолданады. Сондықтан да олар ізденуші, зерттеуші, өнертапқыш әрі шығармашыл маман иесі.  Әр баланың жүрегіне үміт отын тұтатып, ішкі үнін сезініп, бала арманына бағыт-бағдар беріп тәрбиелейді. Адамгершілігі мол, функционалды  сауатты, бәсекеге қабілетті тұлғаны қалыптастырады. Бұл нағыз мәртебелі ұстаздың ғана қолынан келеді. Нәтижесінде, нағыз ұстаз бейнесі шәкірт жүрегінде мәңгі қалады.
   ...Түнде кезекті сабағыма дайындалып, кеш жаттым. Әйтсе де ерте тұрдым, көңілдімін, сергек жүрмін. Бақыттымын!.. Өйткені, Мен-анамын, келген жеріме инабатты келінмін, өзім сүйген мамандық иесімін. Көңіл-күйіме қарай  қыркүйектің жаймашуақ күні де шуағын төгіп түр. Барлық үй шаруаларын тындырып, мектепке жиналдым.  Ішімнен ыңылдап ән айтып келемін. «Ұстазым, менің, ұстазым, өзіңмен өткен қыс-жазым, Қалдырған ізің мәңгілік, жадымда қалар жаңғырып. Ұстазым, менің ұстазым...» Қандай керемет! Осы ән көп ұстаздармен қатар маған да арналғанын сеземін... Сондай қадірлі де қастерлі, мәртебелі мамандық иесі болғаныма қуанамын. Осындай бақытымды ұзағынан ете гөр деп тәңірімнен іштей сұрап, көкке қарап қоямын. Ойланып келіп, мектеп ауласына кіргенімді де сезбей қалдым. Гүл шоқтарын ұсынған шәкірттерімнің гүлдерін күлімсірей, алып жатырмын. Құшағым гүлге толды. Маған сенім артқан бақытты жүздеріне қараймын.  Шәкірттерімді өз баламдай сүйетін кең жүрегімде, «білгім келеді, әлі де үйренемін...» деген зор талпынысым тұрғанда, биік белестерді бағындырып, нағыз ұстаз болатыныма сенемін. Мені қолдап, қорғайтын «Мұғалім мәртебесі туралы» заңға әрдайым иек артамын.
     Қорыта келе, Абай атамыздың «Ақырын жүріп, анық бас, еңбегің кетпес далаға . Ұстаздық еткен жалықпас, үйретуден балаға» демекші, осы мәртебелі мамандық иесі үшін білім берген, тәрбиелеген шәкірттері өмірге бір кірпіш болып қаланып жатса, мұғалім үшін одан артық абырой да, жеңіс те жоқ  шығар...








